
AlankaranamalikastutiH

అలఙ్కరణమాలికాస్తుతిః

అలఙ్కరణమాలికాస్తుతిః ।
కమలవనావళిభోగ్యం కలశపయోరాశిరాజసౌభాగ్యమ్ ।
కిమపి హయాననభాగ్యం కలయతు మాం స్వగుణవినుతికృతియోగ్యమ్ ॥ ౧॥
హరణాయాఖిలవిపదాం కరణాన్యేకాదశాపి వినియమ్య ।
శ్లోకైరేకాదశభిర్లోకేశిత్రీం     స్తువే ప్రసీదతు  సా ॥౨॥
అం (బ వి)ధూమణి భవతీమమ్బురుహాక్షోఽపి వక్షసి బిభర్తి ।
కిమ్బహునాఽఖిలజగతాం త్వం బహుమాన్యా సుధామ్బునిధికన్యా ॥ ౩॥
నిరుపమవరతమసుగుణాఙ్కురనికురుం(బాలవా) లభూతాం త్వామ్ ।
తురగవదనస్య తరుణీం తరుణామ్బుజలోచనాం శ్రయే  శరణమ్ ॥ ౪॥
శుభదాయ(కౌలవ) ణిమప్రభవౌ  నను జనని తవ విదితవిభవౌ ।
పాదౌ వితీర్ణమోదౌ  శ్రీదౌ  స్యాతాం మమాబ్జదాయాదౌ  ॥ ౫॥
హరిదర్శనసవికసనం హారి మమామోదిషట్పదోల్లసనమ్  ।
హృదయామ్బుజం శరణ్యాహయముఖదాయి (తైతుల ) లితలావణ్యా ॥౬॥
శిశిరమయూఖావరజం వసితహయగ్రీవమమృతసా (గరజ)మ్ ।
భజతాం భవభరతాపం నయతాం నః కిమపి ధామ తల్లోకమ్  ॥ ౭॥
కఞ్చి(ద్వణిగ్జ )న ఇవ న్యాసధనీ మౌగ్ధ్యమమ్బ  తవ వీక్ష్య ।
త్వయి విక్రీయాణుతమం  స్వమహో లభతే మహావిభూతిం త్వత్ ॥౮॥
భువనావనతిర్నిద్రా సవనాశననాథకృతనుతికృపార్ద్రా  ।
ధువతాత్కాచిన్ముద్రా భవతాపం భవ్యదాయినీ (భద్రా )॥౯॥
(శకుని) ధ్వజావిభాజ్యం సకలం తత్కిమపి తస్య సామ్రాజ్యమ్  ।
దత్తాం విభవం ప్రాజ్యం  తత్తాదృశమఖిలవిబుధపరిపూజ్యమ్ ॥ ౧౦॥
సుచతురమతిరపి యస్తే నచరణకమలద్వయీం నమేజ్జాతు  ।
అ(చతుష్పా) త్వర ఏవ స నచ విశయోఽత్రాస్తి   వచననిచయైః  కిమ్ ॥

(నాగవ) రభోగవాహౌ రాగవతీ భగవతీహ వాగీశే ।
ద్రాగవతాత్ప్రచురభవోద్వేగవతోఽస్మాన్కృపాఝరీ  కాఽపి ॥ ౧౨॥
భవభరతపర్తుతాపా భవన్తి తేఽమీ చిరం న సాటోపాః ।
కమలాపాఙ్గామానసకే  (కింస్తుఘ్నం) త్యమూన్ఘనస్మేరాః  ॥ ౧౩॥
కల్యాణగుణస్యూతాం కాన్త్యాశ్లేషేణ  సన్తతం స్ఫీతామ్ ।
తనుతాం హృద్యాం జగతాం మాతాఽలఙ్కరణమాలికామేతామ్ ॥ ౧౪॥
ఏషాం మహిశూరేశ్వరకృష్ణక్ష్మాపాలరత్నవంశగురోః  ।
ఉదితా కృతిర్విజయతాం శ్రీకృష్ణబ్రహ్మతన్త్రపరకాలాత్     ॥ ౧౫॥
ఇత్యలఙ్కరణమాలికాస్తుతిస్సమ్పూర్ణా ।

